
TA'LIM JARAYONLARIDA MUAMMOLI O’QITISH USULLARIDAN

 FOYDALANISHNING AYRIM NAZARIY JIHATLARI 
Chirchiq OTQMBYU 
Tabiiy-ilmiy fanlar kafedrasi 
dotsenti Raxmatova B.B. 
Kelajagimizning har tomonlama bilimdon, raqobatbardosh mutaxassis kadrlairini tayyorlash, ularning aqliy salohiyatlaridan unumli foydalanish va yuzaga chiqarish har jihatdan biz o‘qituvchilarning o‘qitish jarayonlarni qanday tashkil etishimiz va qanday sifatiy ko‘rsatkichlarga erishishimiz bilan bevosita bog‘liq bo‘lib, kadrlar tayyorlash milliy dasturining ikkinchi va uchinchi bosqichlarida o‘quv-tarbiyaviy jarayonini ilg‘or pedogogik texnologiyalar bilan qurollantirish, ta’minlashga oid chora-tadbirlar belgilab qo‘yilganligi barchamizga ma’lum. O‘zbekistonimiz mustaqillikka erishilgan iilk kunlardanoq, muhtaram Prezidentimiz Islom Karimov birinchi navbatda mavjud ta’lim tizimini isloh qilish, mamlakatimiz kelajagini, qudratini ta’min etuvchi barkamol avlodni voyaga etkazish, ularni zamon talablari asosida tarbiyalab borish g‘oyalarini ilgari surdilar. Chunki har qanday jamiyatning, millatning taraqqiyoti ta’lim tarbiyaning qanchalik to`g`ri yo‘lga qo‘yilganligi bilan belgilanadi va kafolatlanadi.
Bugungi kunda shu yo‘nalishda yoshlarga ta’lim-tarbiya beradigan professor-o‘qituvchilarning yuksak pedagogik mahoratga, yuqori kasbiy salohiyatga ega bo‘lishi, bugungi kun talablaridan kelib chiqib ta`lim jarayonlarida o`qitishning ilg`or noan’anaviy usullaridan foydalangan holda yoshlarimizni ko`proq erkin fikrlashlariga, o‘z ustida qunt bilan ishlab har tomonlama chuqur bilim olishlariga yo‘naltirishlari lozim, bu - davr talabidir.
Ta’lim samaradorligiga erishish tushunchasi pedagoglik faoliyatimizdagi asosiy muammoli masalalardan biri bo’lib, doimiy ravishda o’qitish jarayonlarini qanday tashkil qilsam, qanday saboq bersam, qanday usullardan foydalansam talabalarim fanimni yetarlicha o’zlashtiradilar, ularning qiziqishlarini orttira olaman, degan savollarga duch kelamiz va uning yechimlarini izlaymiz. Shu o’rinda, tajribali pedagoglarimizning o’qitishda fandagi mavzular emas, balki shu mavzularni o’rgatishda qo’llaniladigan metodlar asosiysi hisoblanadi, degan fikrlari go’yoki mavjud muammoning yechimidek tuyiladi. Shuning uchun bo’lsa kerak, o’qitishning usullari doimiy yangilanib, rivojlantirilib kelindi va ular amalda qo’llanish xususiyatiga, beradigan ta'limiy samarasiga ko’ra biri-biridan tubdan farqlanadi.

Bugungi kun ta’lim sohasiga ko’z tashlaydigan bo’lsak, o‘qitishning ikkita yo‘nalishi, bevosita uyg’unlashtirilib, parallel ravishda o‘quv jarayonlarini keng qamrab oldi, desak xato qilmaymiz. Bu yonalishlar: 
An’anaviy yonalish - klassik uslubiyat va usullarni o’z ichiga olgan an’anaviy o‘qitish;
Noan’anaviy yonalish: zamonaviy axborot texnologayalariga asoslangan o‘qitish; zamonaviy pedtexnologiya elementlarini o‘z ichiga olgan o‘qitish [1].
Qaysi davr, ta’limning qaysi bir sohasi yoki o’qitishning qaysi bir yonalishi bo’lmasin, ta’limda eng samarali usullar sifatida muammoli o‘qitish usullari, ya’ni: rivojlantiruvchi va hamkorlikda o’qitish; tanqidiy fikr, qarashlarni rivojlantiruvchi o’qitish;tabaqalashtirib o’qitish kabi usullardan keng foydalanadi. Amaliy faoliyatlardan kelib chiqib, muammoli o’qitish metodlari ta'lim metodlari orasida eng samarali metodlardan biri sifatida ajralib turadi. Chunki, muammoli metodlar bevosita ilmiy bilish metodlari hisoblanib, talabalarimizni mavzular yuzasidan muammoli vaziyatlar yuzaga kelganda mantiqiy fikrlash asosida ularni mavjud masalalarni tahlil qilishga, baholashga va yechishga o’rgatish bilan birgalikga murakkab savollarning javoblarini topa olishga, asosli xulosalar qilishga o’rgatishi bilan muhim hisoblanadi. Bu metodlarni amalga oshirish jarayonlarida talabalarning mantiqiy va tafakkurga asoslangan yetarlicha bilim ko’nikmalariga ega bo’lishlari asosiy o’rin egallaydi.

Muammoli metodlar bo’yicha mulohaza qilishdan oldin, keling, muammo va muammoli o’qitish o’zi nima, uning maqsad va mohiyati nimadan iborat, degan savollarga javob berib ko’raylik. 

Muammo-javobi bevosita mavjud bilimda bo’lmagan va yechish usuli noma'lum bo’lgan savoldir. Shuning uchun ham muammoni qo’yish va hal etish bor bilimlarni qayta ishlash, ba'zi hollarda esa, hatto, ular doirasidan chetga chiqishni, yangicha yechish usullari, metodlarini qidirishni taqoza etadi. Qanday muammolarni ilgari surishni, uni muhokama qilishning xususiyatlarini, bevosita amaliy faoliyatimiz va bilishga bo’lgan ehtiyojlarimiz belgilab beradi. Muammoli vaziyatlarni xal etishda asosiy faoliyat fikrlashning mantiqiy operatsiyalari: tahlil, sintez, taqqoslash, analogiya( yakkadan kelib chiqib haqiqiy yakkani isbotlash), umumlashtirish, tasniflash, xulosa yasash va umumiy fikrga kelishga yo’naltiriladi. Muammolarni hal etish jarayonlari esa talabalardan yuqo’ri darajadagi mantiq va tafakkurni talab etadi. 

Xo’sh, mantiq va tafakkurning o’zi nima, bu tushunlarni qanday talqin qilishimiz mumkin? 

Mantiq grekcha so’z bo’lib, logos-logika, ya'ni fikr, so’z, aql, qonuniyat kabi ma'nolarga ega bo’lib, mantiq ilmining o’rganish ob'ektini asosan tafakkur tashkil etadi va tafakkur arabcha so’z bo’lib, fikrlash, aqliy bilish so’zlarining sinonimi sifatida qo’llaniladi. Darhaqiqat, buyuk olim Blez Paskalning "Bizning butun qadr-qimmatimiz tafakkurda jamlangan" degan ajoyib so’zlari ham yuqoridagi fikrlarni bevosita tasdiqlaydi.
Tafakkur tushunchasi asosan uch xil shaklda: tushuncha, hukm(mulohaza) va xulosa chiharish shaklida mavjud bo’lib, bilish esa murakkab, ziddiyatli, turli shakl va darajalarda amalga oshadigan jarayon hisoblanadi. Tafakkur bilishning eng yuqori rasional bilish bosqichi hisoblanib, unda yangi bilimlar bevosita mavjud bilimlarga tayangan holida hosil qilinadi va uning asosiy xususiyati xulosaviy fikrlar hosil qilish va o’zaro fikrlar almashinishda ko’rinadi. Matematika fanini o’rganish talabalardan kuchli mantiqiy fikrlashni va mushohadani taqoza etadi. 
Matematik mantiq tafakkurni matematik qonuniyatlar, metodlar bilan tadqiq etadi. Matematik ta'limda mantiq va tafakkur ko’nikmalarining rivojlantirilishi o’quv jarayoni samaradorligini oshirishdagi eng asosiy omillardan biri bo’lib, matematik tushunchalarning va terminlarning aniq o’zlashtirilishi, muammolarning mantiqan to’g’ri qo’yilishi va qay yo’llar bilan hal qilinishiga bevosita bohliq bo’ladi. Ushbu fikrlarning haqqoniyligini "Toza matematika toza mantiqiy asoslardan kelib chihadi va faqat mantiqiy terminlarda ta'riflanadigan tushunchalardangina foydalanadi" (B.Rassel) ta’riflari juda o’rinli e’tirof enilganiga amin bo’lamiz.
O’qitish jarayonlarida muammoli metodlardan foydalanishda o’qituvchi ta’limiy maqsadlar, mazmun va mohiyatni to’ri qo’ya olishi kerak bo’ladi.
Muammoli metodlarning bosh maqsadi - faol fikrlovchi shaxsni tarbiyalash.
Muammoli metodlarning mohiyati: talabalar aqliy faoliyatining muhim bosqichi-muammoni yechish usullarini o’ylab topish, ilmiy gipotezalarni yuzaga keltira olish va ilgari surish, ularni asoslay olishlariga erishish. 

Muammoli metodlarni qo’llashda: o’qituvchi faoliyati didaktikaning ilmiylik, tizimlilik, mantiqiy ketma-ketlik, izchillik tamoyillariga amal qilish asosida talabalarni faollashtirishga; talabalar faoliyati esa dastlab,muammoli vaziyatlarni idrok etish, to’g’ri anglay olish, keyinchalik hal qilish usullarini izlab topish, muammoni tahlil hilish, o’z faraz va tahminlarini ilgariga surish, ularni mantiqiy jihatidan asoslash va xulosa chiqarishga yo’naltiriladi.
Muamoli metodlarning didaktik maqsadlari: o’quv muammolarini hal etishda talabalarda oldin o’zlashtirilgan bilimlaridan ijodiy qo’llanib, yangi bilimlarni egallash ko’nikmalarini shakllantirish; bilimlarni ijodiy o’zlashtirish va amalda qo’llanish malakalarini oshirish; izlanuvchanligi, qizihishi, motivlari, mantiqiy tafakkuri, ijodiy faoliyati, aqliy kamolati, zakovatini rivojlantirishdan iboratdir.

Muamoli metodlarni qo’llashda muammoli vaziyatlarni yuzaga keltirishning o’zi bir san'at bo’lib, bunda o’qituvchining bilimlari va mahorati muhim ahamiyatga egadir, chunki u muammo bo’yicha tasavvurlar hosil qilish bilan birga uni hal etishning turli usullari va vositalarini oldindan ko’ra bilishi zarur bo’ladi. Muammoni muvaffaqiyatli hal qilishning zarur shartlaridan biri uni to’g’ri qo’yish va aniq bayon qilishdan iboratdir. Shuning uchun bo’lsa kerak, to’g’ri qo’yilgan savol, muammoni yechishning yarmidan ko’prog’ini tashkil etadi, deyishadi ustozlar (V.Geyzenberg) [2]. 

Muammoli vaziyatni yuzaga keltirish va uni yechish jarayonini quyidagicha talqin qilib koramiz.
Masala. Qoronhi xonada qora jism mavjud. Shu jismni aniqlang.

Muammo. Qora jismni qorong’i xonada aniqlay olish!

Muammoning yechilishi. Mulohazalar: 

1. Xona aslida qorong’imi? Balki, qorong’i emasdir; 

2. Xonadagi jism qorami, balki oqdir? 

3. Agar u o’sha qora jism bo’lsa, u bittami yoki ikkitami,… .

Aynan shu jarayonni matematik talqin qiladigan bo’lsak, muammo go’yo original matematik bir masala bo’lib, muammoni yechish shu masalaning yechimini topish, demakdir. Mulohazalar esa masala to’g’ri berildimi, uni yechish mumkinmi, uning yechimi bormi yoki yo’qmi, bor bo’lsa yechimi nechta, yechish usuli qanday, tarzdagi savollardir. 

Muammoli metodlardan foydalanishda talabalar bilim darajasining mavgud holati asosiy bo’lib, buni o’qituvchi har tomonlama nazarga olishi lozim bo’ladi va shundan kelib chiqib, mos usullardan foydalanadi. 

Aniq va asosli mantiqqa tayanuvchi fan nuqtai-nazaridan, talabalarning matematika fanini o’lashtirishi masalasining o’zi bir muammo bo’lgani sababli, matematika fani o’qituvchisi ularni asta-sekinlik bilan muammolarni yechishga tayyorlab borishi lozim. Bu muammoning yechimini 60-yillar ta’lim tizimiga kirib kelgan didaktik birliklarni yiriklashtirishlar usuli, ya’ni tushunchalarni qarama-qarsi qo’yish, teskaridan isbotlash, chizmalar, diagrammalar, sxemalar, soddadan-murakkabga qarab tizimlashtirib borish usulidan foydalanish, talabalarning tayanch, fundamental bilimlarini yuzaga chiqarish, muammoli vaziyatlarni hal etishda zarur bilimlar darajasini me'yorlashtirish va rivojlantirish uchun qulaylik yaratuvchi, maqbul usullardan biri hisoblanadi [3]. Bu usul mohiyatiga ko’ra, topshiriqlarni soddalashtirish emas, aksincha murakkablashtirib borishga asoslangan. Talabalarning tabiiy-ilmiy yo’nalishdagigi matematika,fizika, kimyo, biologiya kabi fanlar bo’yicha bilimlarni ijodiy o’zlashtirishlari, muammoli masalalarni muvaffaqiyatli hal etishlariga qulaylik beradi. Oliy matematikaning differensial va integral hisob bo’limi asosiy tushchalarini, diskret matematika bo’limlarining, deylik mulohazalar algebrasi, graflarga doir asosiy tushunchalarni, masalalari juft qarama-qarshi qo’yish, sxemalar, chinlik jadvallari, turli belgilarni kiritish orqali amalga oshiramiz. Aynan, matematika amaliy mashg’ulotlarida didaktik birliklarni yiriklashtirish usulidan foydalanishning texnologik mohiyatini quyidagicha tizimlashtirishimiz mumkin: odatiy tayyor misol(masala)ni yechish; berilgan misol(masala)ga teskari misol(masala) tuzish va uni yechish; berilgan formulalar bo’yicha dastlabki misol(masala)ga o’hshash misol(masala) tuzish; berilgan misol (masala) bilan umumiy bo’lgan ba'zi bir elementlar bo’yicha misol(masala) tuzish; berilgan misol (masala)ning u yoki bu parametri bilan umumlashgan misol(masala) tuzish yoki tuzilgan misol (masalani) yechish.
Bevosita bog’liq mashqlarni birgalikda yechish birinchidan, talabalarda mulohazalar asosidagi umumlashgan bilimlarning yuzaga kelishiga yordam bersa, ikkinchidan vaqtning kichik oralig’ida bir-biri bilan formal va mazmunan bog’langan tushunchalarni vaqtni tejash hisobiga o’rganish imkoniyalarini ta’minlaydi. Bunday bilim ko’nikma va malakalarni egallagan talabalar, albatta muammoli vaziyatlarni har tomonlama anglaydilar, izlanish va intilishlar asosida idrok qila oladilar. 
Xulosa qilib aytganimizda, o‘qitish usullarining turlari juda ko‘pdir, balki ularning sonini aniqlab ham bo‘lmas, chunki, ilm-izlanishlar to‘xtab qolmaydi, ular amaliy faoliyatimizda doimiy shakllanib, yangilanib, paydo bo‘lib boraveradi. Ammo, barcha o’qitish usullari ta’limning qay erida yoki qachon qo‘llanilmasin doimo ta’lim-tarbiyaviy maqsadlarga to‘g‘ri yo‘naltirilmog‘i, aniq maqsadlarga olib kelmog‘i lozim bo’ladi. Dunyoda fan-texnika ya axborotlar keskin rivoglanib borayotgan, intellektual salohiyatlar asri deya nom olgan bugungi davr biz o’qituvchilar zimmasiga talabalarimiz, O’zbekistonimiz kelajagi, ertamiz egalarining tafakkuri, ilmi-zakovatini zamon talablariga mos holda oshirib borish yazifalarini qo’ymoqda. Chunki, yurtimiz istiqboli har tomonlama zamonaviy fikrlay oladigan, ishonchli va to’g’ri qarorlar qabul qila oladigan, azmi-qarori qat’iy yoshlar salohiyati bilan kafolatlanadi. Bu yoslarni tarbiyalashdek vazifalarni amalga oshirish, har bir o’qituvchidan o’z pedogogik faoliyatini ilg’or pedagogik usullar ya amalda sinalgan tajribalar bilan tinimsiz boyitib borishni, zamonaviylik, kasbiy faollik va fidoyilikni talab etadi.

